
  
    
  


  


  
    
                  	warm-up





    


    
      	Sa anong aralin sa eskwelahan ka magaling? Sa anong aralin ka nahirapan?


      	Ano ang isang kakayahan na pinaghirapan mong makamtan? Paano mo ito pinabuti o hinasa?


      	May pagkakataon ba na sinubukan mong maging bahagi ng isang organisasyon o grupo at nalaman mong kailangan mo pa pala ng karagdagang karanasan? Ikuwento kung ano ang nangyari.

    




	

      
                        	word





      


	
Ngunit sinabi ng Panginoon sa akin, “Sapat na sa iyo ang aking biyaya, dahil ang kapangyarihan koʼy nakikita sa iyong kahinaan.” Kaya buong galak kong ipinagmamalaki ang aking mga kahinaan, nang sa ganoon ay lagi kong maranasan ang kapangyarihan ni Cristo. 2 Corinto 12:9












    
Si Pablo ay isa sa mga maimpluwensyang apostol at mangangaral ng ebanghelyo. Sa kabuuan ng kanyang buhay, naisulat niya ang karamihan sa mga aklat sa Bagong Tipan ng Bibliya, nagtaguyod siya ng maraming iglesya, at tinulungan silang lumago. Ngunit ang buhay niya ay hindi naging madali. Ikinulong siya, hinagupit, binato, binagyo, at nalagay sa kapahamakan, ilang beses na humarap sa kamatayan, at nakaranas ng maraming paghihirap (2 Corinto 11:23–28). Sa halip na tumutok sa kanyang kahinaan at paghihirap, ipinagmalaki ni Pablo na ang kakayahan at kapangyarihan ng Diyos ay sapat, dahil sa kanyang mga kahinaan, lagi niyang mararanasan ang kapangyarihan ni Cristo. Narito ang tatlong katotohanan na maaari nating panghawakan sa gitna ng ating mga paghihirap.



    
                  	1

      	Pinapayagan ng Diyos na dumanas tayo ng pagdurusa.





    


    
      Para hindi ako maging mayabang dahil sa mga kamangha-manghang ipinakita ng Diyos sa akin, binigyan ako ng isang kapansanan sa katawan. Hinayaan ng Diyos na pahirapan ako ni Satanas sa aking kapansanan para hindi ako maging mayabang. 2 Corinto 12:7


      Si Pablo ay pinuno ng sinaunang iglesya at sineryoso niya ang pamumunong ito. Inamin niya na hindi siya magaling magsalita pero sapat naman ang karunungan niya kung ihahambing sa iba pang tagapagturo (2 Corinto 11:6). Ngunit maging si Pablo ay hindi ligtas mula sa kayabangan, at sinabi niya na binigyan siya ng isang kapansanan sa katawan upang manatili siyang mapagpakumbaba. Sa tingin mo ba ay mas madaling sumunod sa Diyos kung wala kang kinakaharap na pagsubok? Ibahagi ang karanasan mo.

    


    
                  	2

      	Nakikita ang kapangyarihan ng Diyos sa ating kahinaan. 





    


    
      Ngunit sinabi ng Panginoon sa akin, “Sapat na sa iyo ang aking biyaya, dahil ang kapangyarihan koʼy nakikita sa iyong kahinaan.” . .  2 Corinto 12:9


      Ilang beses ding tinanong ni Pablo ang Diyos na kung maaari, alisin na Niya ang kapansanang ito. Ang iniisip niya ay kung paano magiging madali para sa kanya kung matatanggal ito. Ngunit naintindihan din niya na may layunin ang pagdurusang ito: ang maipahayag ang kasapatan ng biyaya at kapangyarihan ng Diyos na nakikita sa ating kahinaan. Ikuwento ang isang pagkakataon kung kailan naramdaman mo ang biyaya at kapangyarihan na kumikilos sa buhay mo sa oras ng paghihirap.

    


    
                  	3

      	Sapat ang biyaya ng Diyos.





    


    
      . . . Kaya buong galak kong ipinagmamalaki ang aking mga kahinaan, nang sa ganoon ay lagi kong maranasan ang kapangyarihan ni Cristo.  2 Corinto 12:9


      Naintindihan ni Pablo na kung anuman ang kaya o hindi niya kayang gawin, ang biyaya ng Diyos ay sapat para sa kanya. Hindi kailangang ipakita ni Pablo ang sarili niyang kalakasan upang mapatunayan sa iglesya sa Corinto o sa kung sino mang nagdududa na natanggap niya ang kakayahan at tawag mula sa Diyos upang maging apostol ni Cristo. Sa halip, patuloy niyang ibinabahagi kung paano mas nakikita sa kanyang mga kahinaan ang biyaya at kapangyarihan ng Diyos. Ano ang sinasabi ng 2 Corinto 12:10 tungkol sa panahon ng ating kalakasan?


    


    
                  	application





    


    
      	May bahagi ba ng buhay mo kung saan kailangan mong hindi na umasa sa iyong sarili at higit na umasa sa Diyos? Ano ang isang bagay na maaari mong gawin ngayong linggo upang umasa at tanggapin ang biyaya ng Diyos tungkol dito?


      	Pinagsusumikapan mo bang ipakita sa iba ang kalakasan mo sa halip na ipakita ang katotohanan ng kapangyarihan ng Diyos sa iyong kahinaan? Paano mo ito mababago simula ngayong linggo?


      	May tao ba sa paligid mo na kailangang makarinig na ang kapangyarihan at biyaya ng Diyos ay narito sa kabila ng mga paghihirap? Paano mo maibabahagi ang sapat na biyaya ng Diyos sa kanya? 

    


    
                  	prayer






    


    
      	Pasalamatan ang Diyos sa biyaya at kapangyarihan na sapat para sa iyo upang ang Kanyang kapangyarihan ay makita sa iyong kahinaan. 


      	Hingin sa Diyos ang lakas ng loob na hindi umasa sa kakayahan mong sumunod sa Kanyang Salita at higit na umasa sa Kanyang kakayahan at kapangyarihan habang sumusunod ka sa Kanya.


      	Ipanalangin na habang lalo kang umaasa sa Diyos, makikita ng iba ang Kanyang biyaya at kapangyarihan sa pamamagitan ng buhay mo, at nang sila din ay lumapit sa Kanya.

